
				এই পাতাটির মুদ্রণ সংশোধন করা প্রয়োজন। 
আর আমাদের মতন খুব ভাব হয় ত কি মজা হয়। আপনি যে কাগচে চিঠি দিয়েছেন তার রঙটা বেশ কিন্তু ভারী ছোট কাগচ। আপনার নিশ্চয় ছোট চিঠি দিতে ভাল লাগে। বড় চিঠি লিখবেন। আপনি তো চিঠি বেশ শিরির লিখতে পারেন। আমার চাইতেও । বৌমা কে হাসতে বারণ করবেন। আর বলবেন যে রাণু আপনাকে নিশ্চয় রঙীন কাগচ দিতে বলেচে। দিনুবাবুও বোধহয় আজকাল হাসেন। আজকাল তো আমি নেই তাই বোধহয় বলেন রবিদাদা হাসাচ্চে। ওদের অত হাসি পায় কেন ? আপনি বেশ লক্ষী ছেলে হয়ে থাকবেন। আর চুল মন দিয়ে আঁচড়াবেন। আর বয়স ছাব্বিষ করবেন না। যারা সাতাশকে সাতাশী শোনে তাদের জন্যে আবার অন্য বয়স রাখতে হবে কেন।” আপনার বয়স সাতাশই থাকবে। যারা ঐ রকম শুনবে তাদের আমি খুব বকে দেব। আমি কাল রাত্তিরে আপনার একটী স্বপ্ন দেখেছি। তাতে আপনি আমার হাত ধরে একটা বারাণ্ডায় খুব জোরে জোরে বেড়াচ্ছিলেন। খুব প্রকাণ্ড লম্বা বারাণ্ডা। আমার বর্ষশেষ কবিতাটা খুব সুন্দর লাগে। সেটা প্রায় রোজ পড়ি। আমি সেটা এবার মুকুত্ত করব। আপনি ষে ছবিটা এঁকেছেন সেটা বেশ সুন্দর হয়েছে। ছবিটা পেয়ে আমি খুসী হয়েছি। আর কদম ফুলও পেয়েছি। আপনি তো ছবিটা আগে পেন্সিল দিয়ে একে তারপর তাতে কালী দিয়েচেন আমি তাই করি। আমি এবার একটা খুব সুন্দর কাগজে চিঠি দিচ্চি। তার রঙ লাল। আপনি লিখেছেন মন কেমন কোরোনা। তবুও আমার মন কেমন করে। আমার সকাল বেলা ঘুম ভালেই আপনার কথা মনে পড়ে। আপনার মন কি সত্যিসত্যিই আমার কাছে আছে। আর আপনি তলায় শুভানুধ্যায়ী রবিদাদা লিখবেন না তোমার রবিদাদা লিখবেন। আজ নিশ্চয় ইস্কুল থেকে এসে আপনার চিঠি পাব। রাণু।
মা, বাবজা, বাবু, আমি, আশা, শান্তি, ভক্তি সব আপনাকে ভক্তি পূর্ণ প্ৰণাম দিয়েছেন। [শ্রাবণ ১৩২৫]
রাণু ॥

